
o lugar da poesía

 Olga Novo e Ramsés Pérez

Luz Pozo Garza (1922-2020) foi a nosa gran poeta do 
cosmos e do microcosmos, da sensualidade da mate-
ria, do canto da claridade á profundidade abisal. Toda 
a súa escrita está atravesada pola pulsión visionaria 
á escoita vitalista da totalidade. Se o gran labor do/a 
poeta é a escoita, ela percibiu, coma ninguén, desde 
a música das estrelas -que intuíra Platón e que os fí-
sicos demostraron non hai moito-, ata o sutil voo da 
ave encarnada no seu propio apelido materno. É o seu 

signo de ardeida non só un símbolo senón tamén un 
destino.

E no destino amoroso, no que o fulgor leva eternamente 
o nome de Eduardo Moreiras, Luz Pozo sentiu encarnar-
se a palabra coma un paxaro na boca. O voo silabar. A 
tenrura cómplice baixo da lenta chuvia. O canto común 
de quen non precisa da linguaxe para facer da súa vida 
unha absoluta entrega amorosa. Ornitosoño.

O paxaro na boca

Os teus paxaros choven miudiño

sobre das miñas árbores, e tamén

sobre destes meus beizos, que che cantan.

Eu fago conta de que son de terra,

ou son unha silveira, no teu colo.

na túa beira de aire e peixes louros.

Recibindo o sabor da túa paisaxe

-húmidas aves, novas, do teu peito-,

aquí estou, meu amor, aquí me choves.

O paxaro na boca, Luz Pozo Garza (1952)


